
· Yn y Beibl darllenwn am y dall, y byddar, a’r claf o’r parlys ymysg cyflyrau eraill: heddiw disgrifir y cyfan gan y term anabl.  Term cyfoes yw hwn ac ni ddefnyddir mohono yn y Beibl.  Mae’r term anabl yn cyfeirio at y ddealltwriaeth gyfoes bod gan rai pobl anghenion gwahanol i’r mwyafrif o fewn cymdeithas.
·  Yn ôl y Beibl crëwyd pob unigolyn ar lun a delw Duw, ac maent yn werthfawr yn ei olwg (Gen.1:27). Mae cariad Duw ar gael i bawb; nid yw Duw yn gweld anabledd fel rhwystr i bobl ddod i gredu ynddo.
· Rydym i garu ein cymdogion fel ni ein hunain (Luc 10: 27). Mae hyn yn naturiol yn cynnwys pobl anabl. 
· Gorchymyn Duw yn yr HD yw trin pobl anabl yn deg (Deut. 27:18). 

Yr anabl yn yr HD
· Roedd  Meffiboseth, ŵyr y brenin Saul a mab Jonathan  yn gloff yn ei ddwy droed (2 Sam.9:13). Er i’w deulu ymladd yn erbyn y brenin Dafydd penderfynodd Dafydd ddangos caredigrwydd iddo oherwydd ei fod yn ffrind mor agos â’i dad Jonathan. Roedd yn cael eistedd wrth fwrdd  y brenin a chael mynediad i’r palas bob dydd. Nid oedd ei anabledd yn cael unrhyw effaith ar y ffordd roedd e’n cael ei drin.
Agwedd tuag at yr anabl/anabledd.
· Weithiau mae pobl yn tybio fod Duw yn ystyried pobl anabl yn annheilwng, neu yn euog o bechodau difrifol, a’i fod wedi eu cosbi trwy roi afiechyd neu anabledd iddynt.  Gwelwn yr agwedd hon gan ddisgyblion Iesu (Ioan 9:2).  Dylai ateb Crist fod yn ddigon i unrhyw un sy’n tybio fod Duw yn cosbi pobl trwy eu gwneud yn anabl. ("Dim ei bechod e na phechod ei rieni sy’n gyfrifol." meddai Iesu)
· Mae hanes enwog am ddyn wedi ei barlysu yn cael iachâd gan Iesu. Mae Iesu yn maddau iddo ei bechodau cyn ei wella o’r parlys: nid am fod pobl anabl yn waeth na phobl eraill ond am fod y Beibl yn glir bod angen maddeuant pechodau ar bawb.*
Gwerth pobl anabl.
· Mae Duw yn gweithio trwy bobl annisgwyl mewn ffyrdd annisgwyl yn aml. Roedd Paul yn dioddef o ryw afiechyd neu anabledd, ac wedi gweddïo sawl gwaith i gael gwared ar y rhwystr corfforol.  Ond ateb Duw oedd, ‘ Mae fy nerth i’n gweithio orau mewn gwendid’ (2 Cor 12:9).
· Mae’r Beibl yn dysgu fod Cristnogion yn perthyn i’w gilydd a bod pob aelod, hyd yn oed y rhai sy’n ymddangos yn fwyaf gwan, yn angenrheidiol (1 Cor. 12:22). 
· Efallai na fydd pawb yn gallu deall yr holl wybodaeth sydd yn y Beibl, yn enwedig rhai sydd ag anabledd meddyliol neu anawsterau dysgu.  Ond cariad yw sail y ffydd Gristnogol (Ioan 3:16); cariad Duw at bobl i gychwyn, ac wedyn cariad pobl at ei gilydd.  Gan mai rhywbeth i’w brofi yw cariad, mae’n bosib i bawb ddod i rannu’r profiad yma o gariad Iesu Grist a Duw.
Pwrpas bywyd
· Gwasanaethu a gogoneddu Duw yw gwir bwrpas bywyd meddai’r Beibl (1 Cor.10:31). Nid yw pwrpas bywydau pobl anabl yn wahanol. 
· Rydym oll yn rhannu’r un gwendid cyffredin sef ein bod wedi gwneud drwg yng ngolwg Duw. Felly mae’r un anghenion yn gyffredin i’r holl boblogaeth (Rhuf.8:22-23). 
·  Yr oedd Iesu yn trin yr afiach a’r anabl gyda chariad a gofal, yn estyn llaw i gyffwrdd y gwahanglwyfus, yn gwella’r dall a’r byddar: nid oedd byth yn troi neb heibio oedd yn galw arno (Math.8:2-3; Marc 7:32-35).
Testunau Trafod
1. A ddylai pobl anabl gael eu trin yn wahanol gan gymdeithas?    
2. Mae’r term anabl yn cynnwys nifer o gyflyrau gwahanol. A yw’n deg defnyddio’r un term i ddisgrifio  pawb?                             
3. Pam bod rhai pobl yn teimlo fod yr anabl yn israddol?
Noddwyd gan Ebeneser, Caerdydd (Cynllun Agape)








Anabledd


Braslun o’r safbwynt Cristnogol























[image: image1.jpg]GJenkins 

Mae taflen arall yn gyfres  ar Afiechyd.*

